
Efesasi
Polo'a Lomu kumate nofi nopimai'neno Efesasi

kumatemai'ne'a Yisasi ke afi'a apaipafimale'naya
vaya'aite mani avo kano apami'ne. Yisasi'a ako
fali'neapati hetino ko'ku'napi haitekeno Polo'a
30'a kafu akevamai'neno Efesasi ke kamale'ne.

1 Nakaeya Polo'na Anumaya Koti'a akai'a
aipa akesafati afino nakaeya Yisasi Kalaisi ke
ne'afukeno ali'ya'ale hunate'nike'na Efesasi
kumate mai'naya Anumaya Koti fate akufa
vaya'mokitapa Yisasi Kalaisi'a faliteno hulate'nea
yafe afitapa lapaipafi male'netapa efi efi
hutapa Anumayamo ali'ya alike alike nehaya
vaya'mokitapalekamani avo ka'na lapamoe.

2 Anumaya Koti Afotimo'ae Anumayatimo'a
Yisasi Kalaisi'ae ali'ana kayone hu ya'ae
lapaipamo'a falu lahapaisea ya'ae lapamisa'ae.

Kalaisi'a ali'nea ali'yateti AnumayaKoti'ami'ko
kanalemanu nelame.

3 Lakaeya Kalaisi'ae aita kama'nonakeno Anu-
maya Koti'a ko'ku'napakatimi'ko kanalemanu'ae
laya hisea ve'ka akai'a Fate Akufa Avamu'ae
lamiketa lusiya huta Anumayati Yisasi Kalaisi
Afo'amo'a Anumaya Koti aki alita asaka hisune.

4 Anumaya Koti'a ma mopa alo ohu'neno
lakaeya Kalaisi'ae aita kamata akaeya aulakale
hao'otake yati o'maleno fate akufa anaka'a
mai'neta mi'ko vaya'ai apaulakale mako
hao'otake kava ohu'nona vaya maisuna yafe
lakaeyafe ha'ye hikeno hapali male'ne.

5 Lakaeyafe hau ayamopafati nehaiya yafe
Yisasi Kalaisi'a hao'otake yatimo anona'a alino
fali'nea yafe akai'a mafa'ne alilate'ne. Anu-
maya Koti'a akai'a aipa akesafati lakaeya hapali
maleteno ani kavana hulate'ne.

6 Hulateteno akai'a hau ayamopafati nehaiya
mafa'ne'amo'ae aita kama'nona yafe Yisasi'a
fali'nea yateti lusiya huno alino kanale
hulate'niketa lusiyahutaamusenehuta fate akufa
hale lo'kiya'a hane'nea Ve'kamo aki alita asaka
hisune.

7-8 Anumaya Koti'a kanale aku akesa afiteno
alino kanale hulate'nea yana lusiya huno
havaite'nikeno alino helafino lamiteno hao'otake
yatimo'a aino kakilate'nea yapati lakaeya lavayu
hisea miya atalesea yafe hao'otake kava nehuna
anona'a alisea yafe Yisasi'a faliteno akai'a
kola'a atalekeno eline'ne. Eline'nikeno lakaeya
hao'otake kava hu'nona yana ano kalopatale'ne.

9 Ano kalopataleteno amuse nehuno akai'a
haisea kava afisuna yafe hokoteno fala'ki'nea ke
laveli'ne. Ani ke inake huno hu'ne Anumaya
Koti'a a'ke'ainaka inake hu'ne “Kalaisina hute-
sukeno lavino vaya apa'ku apame alino katike.”
hu'ne.

10Anumaya Koti aipa akesamo'a ina kava hu'ne
“Nakaeya male'noa kana'nimo'a mi'ko ko'ku'napi
ya'ae mopale ya'ae ali'na atalu humaletesukeno
Kalaisi'a kava ve'ka'api maike.” huno hu'ne.

11 Anumaya Koti'a “Mako kava hukoe.” huno
akesa afi'nea yana mi'ko fole ne'aiye. Akai'a aipa
akesamo'a hea kava a'kame maleteno lakaeya
Kalaisi'ae aita kamata akaeya vaya maisuna yafe

lakaeya hapali male'neane.
12 Hokoteta lakaeya hae afina Kalaisi'a

hulate'nea yafe afita laipafimaleta lame'atiti huta
mai'nona vaya'mokita kanale huta uteta nehuna
au'avateti fate akufa hale lo'kiya'a hane'nea
Ve'kamo aki alita asaka hiketao. Aki alita asaka
hisuna yafe lakaeya hapali male'neane.

13Lapa'kaeya'ae lamake ke'a Yisasi'a lapa'ku la-
pame alino katisea ke afitapa lapaipafi maletapa
lapa'ku'a amitakeno “Nakaeya vaya mai'nae.”
huno hulapatesea yafe Anumaya Koti'a akai'a
Fate Akufa Avamu'amona “Lapamikoe.” huno
hu'nea Ve'ka lapaipafi ako lapami'ne.

14 Anumaya Koti'a “Henaka'a mako ya
lapamikoe.” huno hu'nea ke “Lamike.”
huta afisuna yafe avame yama'a Fate Akufa
Avamu'amona lami'neanakeno lakaeya mi'ko
laku lame alino katisea yafe akeva mai'none. Ani
yafe lusiya huta fate akufa hale lo'kiya'a hane'nea
Anumaya Koti aki hanale alita asaka hisune.

Polo'a Efesasi vaya hapa'maesea yafe
Anumayamoteka afine'kea ke.

15-16 Ani yafe nakaeya lapa'kaeyafena
afoana Anumayati Yisasi'a faliteno hulate'nea
yafe afitapa lapaipafi male'netapa mi'ko
Yisasife afi'a apaipafi male'naya vaya'aina
kanale'ya hutapa lapaipa apami'naya yafe
afite'na mi'ko afina nake'kani olapate'na
lapa'kaeyafe Anumayamoteka lusi amuse
nehu'na lahapa'maesea yafe ke hu'na afine'koe.

17 Anumayamoteka inake hu'na afine'koe fate
akufa hale lo'kiya ya'mo aepa'amoka Anumayati

Yisasi KalaisinaAnumayaKoti'amokahale apa'ku
apa'kesa apamisanana kakai'ka aepa'a'ka afite'a
afi'a alakepa hu'a afisae hu'nae ke hu'na kafi
ne'koe.

18 Apaipa ali'ka halesanake'a kakai'kaleka
visaya yafe ke hu'nana vaya'moki henaka'a
va'yi hisea yana apame'atiti hu'a akeva hu'naya
ya'mo aepa'a afi'a alakepa hisaya yafe kafine'koe.
Kakaeya Yisasife afi'a apaipafi male'naya vayafe
“Nakaeya vaya mai'netapa lusi amuse nehaya
yana fate akufa ya lapate'noe.” hu'ka hu'nana ke
afi'a alakepa hu'a afisae hu'na kafine'koe.

19-20 Apa'kaeya ma ya afisaya yafe kafine'koe
mi'ko afina kakaeya lo'kiya'kamo'a Yisasife
afita laipafi male'nona vaya'mokita laipafi
hane'neno laya nehea yafe afisae. Ani lo'kiya
yana lusi ya'kefaketa lakaeya ohapalikune. Ani
lo'kiya'kaleti Kalaisi'a fali'nike'ka Anumaya
Kotika fali'neapati ali'ka hetitete'ka avale'ka
asaka hu'ka kaya lamaka aupalika ala
vaya mai'nayateka ate'nanakeno ko'ku'napi
kakaeya'ae mai'ne. Ani lo'kiya'ka afi'a alakepa
hu'a afisae hu'nae nakaeya kafine'koe.

21 Kalaisi'a ko'ku'napi mai'neno mi'ko ala kava
vayama'a ko'ku'napi mai'naya vaya'ae mopale
mai'naya vaya'ae Anumaya Koti kayo kayo
vaya'ae Sata afe'yaka'ae apa'ki hane'nea vaya'ae
meni afina mai'naya vaya'ae henaka'a fole aisaya
vaya'ae Kalaisi'ami'ko kava vaya'aina apa'kaseno
ala kava Ve'kamai'ne.

22 Anumaya Koti'a mi'ko yana alino Kalaisi
aiyafimaleteno akaeyafe afi'a apaipafimale'naya
vaya'ae mi'ko ya'ae “Kava ho.” huno hute'ne.

23 Kalaisi lo'kiya'amo'a mi'ko ya'afina
havaitepate'nike'a ani Yisasina apaipa ami'naya
vaya'moki Kalaisi akufa mai'nakeno Kalaisi'a
ani akufa'ae lo'kano mai'nikeno lo'kiya'amo'a
havaitepate'ne.

2
Lakaeya fali vaya mai'nonakeno Anumaya

Koti'a lakaeya Kalaisi'ae alino aino kamalateteno
alino hetilateno saufa lavamu lami'ne.

1 A'ke'ainaka hao'otake kava hutapa mai'naya
ya'mo'a lahapaeketapa fali'naya'maki Anumaya
Koti'a ako fali'nayapati alino hetilapate'ne.

2 Ani hokote afina lapa'kaeya ma mopafi
hao'otake kava hu ya'mo au'ava yapi mai'netapa
Sata a'kame maletapa utetapa hu'nayane.
Utetapa hu'nayanakeno ani Sata'a meni mi'ko
Anumaya Koti ke ali'a ataka'naya vaya'moki
apaipafimai'neno ali'ya'a ne'ale.

3 Hokote afina lakaeya ani vaya'ae lo'kata
mai'neta lakufa laha'ye hu ya'ae hao'otake laipa
lakesamo hea ya'ae a'kame maleta mai'nona
afina mi'ko vaya'moki hao'otake kava hu'naya
yafe anona'a apa'kafu kisea ya alisaya kava huta
ani anona'a alunina'maki Anumaya Koti'a ako
laya hu'ne.

4-5 Lamake lakaiti hao'otake kava huna
ya'mo'a lahaeketa ako fali'none. Fali'nona vaya
mai'nona'maki Anumaya Koti'a lusiya huno
kalaki aino hautakilateno hau ayamopafati
nehaikeno Kalaisi fali'neapati alino hetite'nea
kava huno lakaeya akaeya'ae alino hetilateteno

saufa lavamu lami'ne. He Anumaya Koti'a alino
kayone hulate'nea yateti laku lame ako alino
kati'ne.

6 Kalaisi'ae alino hetilateteno lavaleno asaka
huno ko'ku'napi Yisasi Kalaisi'ae “Faitopale
maiyo.” huno alino lo'kalate'ne.

7 Alino lo'kalateteno henaka'a mi'ko vaya'ai
apaulakale akai'a kalaki ailateno lusiya huno
alino kanale hulatetekeno Yisasi Kalaisi'a
hao'otake yatimo anona'a alino fali'nea ya huno
fole aino apavelisea yafe ani kava hu'ne.

8 Anumaya Koti'a alino kayone hulapate'nea
yateti lapa'kaeya Yisasi'a lakaeyate fali'nea ya
afitapa lapaipafi maletakeno Anumaya Koti'a
lapa'ku lapame alino kati'ne. Ani kavana
lapa'kaitapi kanale kava haya yateti lapa'ku
lapame alino o'kati'nea'maki Anumaya Koti'a
akai'a afa'a nelapame.

9 Lapa'kaeya kanale ali'ya ali'naya anona'a
lapa'ku lapame alino o'kati'nea'maki haviku
mako ve'kamo'a “Nakai'nike ali'noe.” huno
hu'yafenakeno Anumaya Koti'a akaeya lapa'ku
lapame alino kati'nea yana afa'a nelapame.

10 A'ke'ainaka Anumaya Koti'a akesa afino
kanale kava hisuna yafe lakaeya Yisasi Kalaisi'ae
aino kamalateno alo hu'ne. Kanale kava hisuna
yafe Yisasi Kalaisi'ae aita kama'nonakeno saufa
vaya alilate'neanaketa ani kanale au'ava kava
hutamaita uteta hisune.

Kalaisi'a aole nofi vaya alino makopi lateketa
mako'ke nofi vayamai'none.

11-12 Yuta nofi vaya'moki apa'kai'api apayateti
apa'koya ano'a laka hu'ne'a lapa'kaeyafena inake

nehae “Lapa'koya ano'a laka nohaya vaya afa
vaya mai'nae.” hu'a hu'nae. Lamake nehae ani
afina lapa'kaeya Kalaisi hau'ale o'mai'nafa Isaleli
nofivayao'mai'nakenoAnumayaKoti'a ani Isaleli
vaya'aife “Lamake hu'na kanale ya lapamikoe.”
huno lo'kiya vaipate'nea'maki lapa'kaeyafe ani
ke ohu'ne. Lapa'kaeya ma mopale mai'netapa
Anumaya Kotifena o'afi'nae. “Henaka'a kanale
ya va'yi huke.” hutapa lapame atiti hisaya yana
o'maletafa huno o'male'ne. A'ke'ainaka ani kava
hutapa mai'naya yafe lapa'kesamo'a hao hinake-
tapa afeo.

13A'ke'ainaka lapa'kaeya alu'afi mai'naya'maki
meni Kalaisi'a kola'aleti hao'otake yatapi ano
kalopalapateteno lapavayu hiketapa Yisasi
Kalaisi'ae lo'katapa mai'naya yafe Anumaya Koti
hau'ale mai'nae.

14-15 Kalaisi'a laipa kanale huta maisuna
ya'mo aepa'a mai'ne. A'ke'ainaka Isaleli vaya'ae
Isaleli nofi o'mai vaya'ae kame ya hu'a mai
ya'mo'a folaka'apifina mako keki'ya lafikana
ya hane'nea'maki Kalaisi'a ke male male'nea ke
akaeya akufale alino maleno faliteno ani ke alino
hano hutale'nea yafe ani folaka'apifi hane'nea
keki'ya lafi ako heno kapeleteno ani aole nofi
vayatala alino makopi apate'nike'a Kalaisi'ae
lo'ka'a mai'naya yafe mako'ke saufa nofi vaya
hapate'a mako'ke apaipa apa'kesale mai'nae.

16 A'ke'ainaka lakaeya Anumaya Koti'ae kame
yahutamai'nonakenoYisasi'a yofo yosale fali'nea
yateti ani kame ya huta mai'nona yana ako hano
faliteno ani aole nofi vayana alino “Mako'ke nofi
vaya'ake maiyo.” hulateteno Anumaya Kotite

lavaleno latekeno aipa yuna helate'ne.
17 Yuna helatekeno Yisasi'a eno ani yuna

helate'nea ke alino afakite mai'naya Isaleli
nofi o'mai vaya'ae akaeya haute mai'naya Yuta
vaya'ae ani ke lahapai'ne.

18 Lakaeya aole nofi vaya mai'nonakeno
Kalaisi'a lakaeyate fali'nea yateti lavaleno
mako'ke vaya hapalate'nikeno Anumaya Koti
Fate Akufa Avamu'amo'a laipafi mai'neno
Afotimoteka afikesuna ka ako valilate'ne.

Lakaeya Anumaya Kotina laku'a ami'nona
vaya'mokitaAnumayaKoti no'kanahutamai'none.

19 Ani yafe meni lapa'kaeya mako'ae
mopatapi o'maleketapa kalaka hakelitata vaya
o'mai'naya'maki lapa'kaeya Anumaya Koti
mafa'neyaka'a mai'nae. Yisasina apa'ku'a
ami'naya vaya'ae lo'katapa akai'a nofi vaya'ae
mai'nae.

20-22 Lapa'kaeya Anumaya Koti ne'kea no'kana
hutapa mai'nae. Hokoteno Anumaya Koti'a
Yisasi Kalaisina lo'kiya anumaya yosa ateno anile
Yisasi ke afitonakeno hulate'nea vaya'mokita'ae
akai'a apaune vaya'ae ani no'mo yosa'akana
hu'nonakeno a'ne. Ateno lapa'kaeya'ae ani
no'mo ayamufa'akana hutapa mai'nakeno
amaleteno Kalaisi'ae mi'ko'amoki ai'a kama'a
lo'kiya vai'nakeno Anumaya Koti'a ne'kikeno ani
no'mo'a lusiyahunoAnumayaKoti fateakufano'a
lapa'kaeya mai'nae. Mai'nakeno Anumaya Koti'a
ne'maiyano'a lapa'kaeyamai'nakeno akaeya Fate
Akufa Avamu'amo'a lapa'kaeyapi ne'maiye.

3
Polo'a Isaleli nofi o'mai vayapi Yisasi kanale ke

huno fole aino hapapai'ne.
1 Ani yafe nakaeya Polo'na Isaleli nofi o'mai

vaya'mokitapa lapaya hisoa yafe Yisasi Kalaisi
ke lahapa'nepauke'a nofi nopi hunate'naya ve'ka
mai'noe.

2 Lapa'kaeya ako afi'nae hu'na nakesa afoana
Anumaya Koti'a Isaleli nofi o'mai vaya'mokitapae
akaeya alino kayone hulapate'nea ke lapa'kaeya
lahapapaisoa yafe ako hunate'ne.

3-4 Hunateteno Anumaya Koti'a a'ke'ainaka
fala'ki'nea ke vaya'moki o'afi'naya ke huno
fole aino nahapaike'na afite'na makale aupa
avo ka'na lahapapai'noanaketapa hapalitapa
afisayana Kalaisife fala'kino hane'nea ke nakaeya
naveli'nea ke afikae.

5 Afikaya'maki a'ke'ainaka mai'naya vaya'moki
ani fala'ki'nea ke alaki o'afi'naya'maki meni afina
AnumayaKoti'a akaeyaFateAkufaAvamu'amona
hapaikeno lakaeya Yisasi ke ne'afunakeno hu-
late'nea vaya'ae apaune vaya'a'ae lahapai'ne.

6Mani fala'ki'nea kemo'a inake hu'ne “Yisasi'a
lakaeyatefe fali'nea yafe kanale ke afi'a apaipafi
male'naya yafe Isaleli nofi o'mai vaya'moki
meni Yuta vaya'ae mako'ke vaya mai'ne'a Yisasi
Kalaisi'ae ai'a kama'naya yafe Anumaya Koti'a
‘Lapamikoe.’ huno lo'kiya vaimale'nea ya'yaka
ako ali'nae.”

7 Anumaya Koti'a nakaeyafe inake hu'ne
“Yisasi'a apa'kaeyate fali'nea yafe kanale ke
hapapaiyo.” huno hunateteno alino kayone hu
ya'a'ae lo'kiya'a'ae ani ali'ya alisoa yafe nami'ne.

8 Nami'nea'maki mi'ko Yisasina apa'ku
ami'naya vaya'moki nakase'a maike'na nakaeya
aise ve'ka mai'nokeno Anumaya Koti'a alino
kayone hunateteno Yisasi Kalaisi'a o'afunama'a
kanale ya'a kanale laya hisea ke Isaleli nofi o'mai
vaya hapapaisoa yafe hunate'ne.

9 Hunateteno mi'ko yana Anumaya Koti'a alo
humaleteno mako ke “Ina kava hukoe.” huno
akesa afiteno fala'ki'ne. Mani fala'ki'nea ke hu'na
fole aisuke'a mi'ko vaya'moki akaeya aipa akesa
afisaya yafe hunate'ne.

10 Hunate'nike'a ani Yisasina apaipa ami'naya
vaya'moki ani fala'ki'nea ke afi'naya yafe mi'ko
ko'ku'napi kava vaya'ae Anumaya Koti ko'ku'napi
kayo kayo vaya'ae Sata afe'moki'ae akete'a Anu-
maya Koti'a lusiya huno aki'ae aka'ae kava hisea
akenopa hale'nea ve'ka mai'ne hu'a afisaya yafe
ani fala'ki'nea ke vaya apaveli'ne.

11-12 Ani kavana Anumaya Koti'a ma mopa
alo ohu'nea afina “Ma kava hisoane. Yisasi
Kalaisinahutesukenoapa'ku apamealino katike.”
huno hu'neanakeno Anumayati Yisasi'a lakaey-
ate fali'nea yafe afita laipafi male'nona yateti
Yisasi'ae aita kama'neta koli ohuta Anumaya
Kotiteka ke huta afine'kone.

13 Ani yafe amusetapi nehuki lapa'kaeya la-
paya nehukeno nakufa nakafu ne'kea ya fole
ai'nea yafe lapaipamo'a kana hinaketapa Yisasi
ke o'ataleo. O'ataletapa lapaya nehoa yafe amuse
heo.

Kalaisi'a lakaeyafe hau ayamopafati lusiya
huno nehaiye.

14 Anumaya Koti'a Yisasina hute'nea yafe
nakaeya nale'ya alo a'ne'na Afo'nimoteka ke
hu'na afine'koe.

15 Mi'ko afamo'yaka ko'ku'napi mai'naya
afamo'ae ma mopale mai'naya afamo'ae
afo'nimo'a apa'ki apami'ne.

16 Inake hu'na Anumayamoteka ke hu'na
afine'koe “Fate akufa ano hale lo'kiya'ka
alama'a hane'nea yapati Fate Akufa Avamu'ka
apami'nanakeno apaipafi mai'nea yafe apa'ku
apa'kesa ali'ka lo'kiya vaipatesane hu'nae
kafine'koe.”

17-18 Inake hu'na afine'koe “Yisasi'a lakaeyate
fali'nea yafe afitapa lapaipafi male'naya yafe
Kalaisi'a lapaipafi mai'niketapa Anumaya Koti
hau ayamopafati lapapa'kaeyafe nehaiya yapi
yosa hafu'yakana hutapa lavitapa atafa hutapa
alaki nehutapa mi'ko Yisasina apaipa ami'naya
vaya'ae lo'kiya lapaipa lapa'kesa afitapa Kalaisi'a
hau ayamopafati nehaiya yana ala ya'kefa
hane'neno yatala huno hanale mako'ae haiteno
eteno mako'ae meka afepi lavi'nea ya hane'nea
yafe afisae.” hu'na Anumayamoteka afine'koe.

19 He lapa'kaeya Kalaisi'a hau ayamopafati
nehaiya yafe afitapa alakepa hisae hu'na
afine'koa'maki ani yana lusi ala ya'kefa
hane'nea yafe ma mopale mai'neta mi'ko
afita lama huta alakepa ohukuna'maki afisae
hu'na Anumayamoteka afine'koe. Afisayana
Anumaya Kotina aepa'amo'ae lo'kiya'amo'ae
lapa'kaeya lapaipafi maleno havaitelapatese
hu'na Anumayamoteka ke hu'na afine'koe.

20Anumaya Koti'a lo'kiya'amo'a lakaeya laipafi

ali'ya ne'alea yateti lakesa afita afikesuna ya'ae
ani ya akasenomako'ae aki'ae aka'ae kanale ya'ae
lusi ala ya'kefa hulatekaiye. Akaeya ani kava
hisea lo'kiya'a mako'ae hane'ne.

21Lakaeya Yisasina laku ami'nona vaya'mokita
Yisasi Kalaisi'ae aita kama'neta inake huta hisune
“AnumayaKotika kaki'ka kana'ae kana'ae haneke
haneke hisiketa kaki alita asaka hume hume
haisune huta kafine'kone. Lamake.”

4
Lakaeya Yisasife afita laipafimale'nona vayana

mako'ke laipa kalitamai'none.
1Nakaeya Anumayamo ali'ya ne'aloa yafe nofi

hunate'naya ve'kamo'na amusetapi nehuki Anu-
maya Koti'a lapa'kaeyafe ke hu'niketapa akaey-
ate u'nayanake'na lapa'ku lapa'kesa ali'na het-
isuketapa ke hu'nea yafe lapa'kaeya lapatea kava
hutapa ke hu'nea kate uteta hutapa akaeya ke
a'kamemaleo.

2 Lapa'kufa alitapa ohaiyo. Alu ve'kamo ke
afitapa vase hutapa ke o'ama'keo. Lapame alaku
hutapa maiyo. Mako ve'kamo'a havi ke hulap-
atesiketapaena lapaipa ne'amitapa yuna lapame
maletapa falu hutapamaiyo.

3 Anumaya Koti Fate Akufa Avamu'amo'a
mako'ke lapaipa kalitapa yuna hetapa maisaya
lo'kiya'a ako lapami'ne. Ani au'ava kava hisuna
ya'mo'a mako nofi'kana huno maleno nofi
kilate'niketa mako'ke nofi anaka mai'none.
Ani yafe lapayamufa valetapa ani akufa au'ava
kavana atafa hutapa alaki heo.

4 Lapa'kaeya lo'katapa mako'ke lapa'kufa kali-
tapa mai'nae. Ani lapa'kufafina mako'ke Anu-
maya Koti Fate Akufa Avamu'a mai'ne. Mako'ke
yana henaka va'yi hisea yafe lapame atiti hutapa
akeva hisaya yafe Anumaya Koti'a ke hiketapa
akaeyateka e'nae.

5 Mako'ke'ake Anumayatimo'a mai'ne. Ani
ve'ka lakaeyate fali'nea yafe afita laipafi male-
suna yana mako'ke'ake hane'ne. Mono li falepate
yamako'ke'ake hane'ne.

6 Mako'ke'ake Anumaya Kotiti mai'neno mi'ko
vaya'mokita afotimo'a mai'neno mi'ko vaya'aite
kava ne'yakaino folakatifi ali'ya'a ne'alino laipafi
mai'ne.

Kalaisi'a ali'ya'a alisuna lo'kiya'a lamete lamete
nelame.

7 Kalaisi'a alino kayone hulateteno akaeya
haiya kava huno lamete lamete alu ali'ya alisuna
lo'kiya lami'ne.

8 Ina akufa kava hu'nea yafe Anumaya Koti
autamafi Yisasife inake huno kamale'neane
“Akaeya hanale haiya afina nesu vaya Sata'a nofi

hupate'nea vaya'aina apavalelino haiteno
amuseya'a apami'ne.” hunokamale'neane.

9 “Hanale hai'ne.” huno hea kemo aepa'a hana ak-
ufa ke hu'ne? Hokoteno fali'naya vaya u'nayateka
mamopamo aku'ainaka lavi'ne.
10 Ani lavi'nea ve'kamo'a kava yakaisea
lo'kiya'amo'a mi'ko koteka maleno havaitesea
yafe hanafaka haino mi'ko ko'ku'nana akaseno
hai'ne.
11 Hanafaka haiteno ali'ya'a alisaya lo'kiya'a
apami'ne. Mako vaya'aife “Nakaeya ke afitake'na

ali'ya'nile hulapate'noa vaya maiyo.” huno
hu'ne. Mako vaya'aife “Anumaya Koti avayafati
lahapapaisea ke hutapa fole aiyo.” huno
hupate'ne. Mako vaya'aife “Nakaeya ke alitapa
utetapa heo.” huno hupate'ne. Mako vaya'aife
“Nakaeyafe afi'a apaipafi male'naya vayate kava
hu'netapa alitapa apaya heo.” huno hupate'ne.
12 Kalaisi'a ani ali'ya alisaya lo'kiya'a akai'a vaya
apamike'a apafu'apa'kanaki apaya hisake'a mi'ko
Kalaisi anakakosi'a lo'kiyavaisayayafe apami'ne.
13 Lamiketa kosime kosime haita lakaeya
mi'ko'amokita Anumaya Koti mafa'nemo aepa'ae
afiteta lakaeyate fali'nea yafe afita laipafi
male'neta mako'ke laipa lakesa kalita kositeta
ala huta vayatama mai'neta Kalaisi'kana huta
nehea au'ava ya huta alaki ve maikune.
14 Vayatama maisunana lakaeya mako'ae aise
mafa'nekana huta o'mai'nona yafe laipafi ake-
saya vaya e'a kasuke hu'a a'a lavataka hisake-
taena o'afisune. Ani vaya'moki yasi ke ali'a aketa
haviku ani yasi kemo'a lakaeyate eno yasimo'a
lipi kale avaleno uteno eteno nehea kava huno
lavaleno ute ete ohisifa lakaeya ani ke o'afita
kosita Kalaisi'kana vayamaisune.
15-16 Ani kasuke ke o'afikuna'maki vayatimoki
laipa ne'apamita lamake ke'ake nehuta
kanale au'ava ya nehuta kosita Kalaisi'ae aita
kamata akaeya'kana vaya maisune. Lakaeya
mi'ko'amokita akaeya akufa'a mai'nonakeno
akaeya lakaeya Ala Neti mai'neno lakaeyate
kava hulate'ne. Yisasi'a Ala Netimoteti lakaeya
lo'kiya aliteta lakanunamo'a latafa huli'nea

kava huta mi'ko laiya laya lavaleno mai'nisuna
avamete ali'yama'a mako'ke mako'ke'mokitalena
fa'ko huno lami'niketa aise aise akufa'amokita
i'aya o'aya nehuta alaki makopi maita hapaita
mai'nonakeno lakufamo'a lusiya huno lo'kiya
vaiketa lahau layamopafati nelahaiya yateti
kosita lo'kiya vaita maikune.

Yisasina apa'ku'a ami'naya vaya'moki saufa
au'ava kapi u'e'a hisae.

17 Maikuna'maki nakaeya Anumayatimo'ae
ai'na kama'ne'na mako ke lo'kiya vai'na
lahapapaikefe hoe. Lapa'kaeya mako'ae Yisasi
ke o'afi'naya vaya'moki nehaya au'ava kavana
oheo. Apa'kaeya afa ya'kana hu yafe apa'kesa
afifi hu'a mai'nae.

18 Apa'kaeya apa'kai'api apaipa apa'kesamo'a
hani'ake hu'nike'a kanale ke afisaya apaipamo'a
a'kanino alaki hu'nea yafe apaipa apa'kesa
o'maleke'a Anumaya Koti'ae lo'ka'a mai yapatina
ma'aileka mai'ne'a maike maike apavamu
apamisea yana o'ali'nae.

19 O'ali'ne'a mako yafe apavuya ohike'a
apaipamo'a honi'ya'ake hu'nea ya'ae apa'kufa
haka ne'a kumai kavana huke huke hu'a
o'atale'nae.

20 O'atale'naya'maki Kalaisi'a ani akufa au'ava
yapati alino lapaya ohu'ne.

21 Lapa'kaeya Kalaisi ke ako afi'nake'a lamake
ke Yisasite'ke hane'nea ke ako ali'a lapaya hake-
tapa akaeya'ae lo'katapamai'netapa afi'nae hu'na
nakesa afi'noane.

22-23 Afi'nokeno ani lamake kemo'a inake
hu'ne “Hokotetapa lapa'kaeya hao'otake lapa'ku

lapa'kesa ne'afea au'avapi mai'netapa uteta
nehakeno ani hao'otake lapa'ku lapa'kesamo'a
kasuke'ake huno lapa'kufa ake'a hapa'ye
hulitata nehu'a haviya hulapatesaya kava
hu'naya yafe ani hao'otake lapa'ku lapa'kesa
hafaitapa atalesakeno Anumaya Koti Fate
Akufa Avamu'amo'a saufa lapa'ku lapa'kesa
lapamisiketapa aleo.”

24Ani Anumaya Koti'a alo hu'nea saufa lapa'ku
lapa'kesa akai'a aipa akesamo'a hea au'ava'kana
nehuno alakepa huno hao'otake kava ohuno fate
akufa lapa'ku lapa'kesa alo huno lapami'niki ka-
mai nofi'kana hutapa atapa alaki huleo.

25Ani yafe kasuke ke vayatapi hapa'opaiyo. Ani
akufa yana hafai ne'ataletapa lakaeya mako'ke
lakufa'ae mai'nona yafe mi'ko vayatapimoki'ae
lamake ke'ake heo.

26 Lapaipamo'a lahapai ne'vaisiketapaena
lapa'kufaena maitapa kane'netapao. Haviku
hao'otake kava hisaki. Yatalate lahapai
hane'nisikeno yake lavino ofale'nisea'aemakale'a
ani lahapai ataleo.

27Haviku yatalate lahapai hane'nisikeno Sata'a
eno ano lapavataka hu yafenaki makale'a ataleo.

28 Kumaya ve'kamo'a meni mako'ae kumaya
yate o'maiseana akai'a aya'afati ali'ya aliteno
moni'a fole hisikeno afeno ya'a o'malesea ve'ka
kanale ya huno aya hino.

29 Mako alakepa ohuno hi'mana'ake ke la-
pavaya kapati ohutapa haka'ake ke'ake vaya
apaya hisea ke'ake nehutapa vaya alitapa lo'kiya
vaipateo. Ani ke nehisake'a afisaya vaya'aina
hapa'maese.



Efesasi 4:30 xvii Efesasi 5:2

30 Anumaya Koti'a “Henaka'a lapa'ku lapame
ali'na katikoe.” huno hiketapa “Ani kava huke.”
hutapa afisaya yafene nehuno akai'a Fate Akufa
Avamu'ahutekenoelineno lapaipafimai'niketapa
Anumaya Koti Fate Akufa Avamu'mo aipamo'a
akafu kisea akufa kavana hu o'ateo.

31 Hu o'atesaya yafena lapa'kaeya lapaipa
haviya hu ya'ae ala kefati ke vai ya'ae lahapai
vai ya'ae kamuke hapau ya'ae mi'ko vaya afitapa
haviya hupate ya'ae lapa'kaeyapatina hafaitaleo.

32Hafaitaletapa nepu lapasaki lahapau hutapa
alitapa kanale hupatetapa Yisasi'a lakaeyate
fali'nea yateti Anumaya Koti'a hao'otake yatape
lahapaove lapatove nehuno aipa falu yapati
hao'otake yatapi alino atalelapate'nea kava
hutapa lapa'kaeya'ae mako vayatapimoki
havi kava hulapatesaketapaena lahapaone
lapatone nehutapa lapapaipa falu yapati alitapa
atalepateo.

5
Lakaeya ano hale yapi uteta hisune.

1 Anumaya Koti'a aipa lapamiketapa akai'a
mafa'neyaka mai'naya yafe akai'a nehea kava
hutapa a'kamemaleo.

2 Kalaisi'a lakaeyafe hau ayamopafati hau'nea
yafe akai'a avamu'a alino mai yana ataleteno
lakaeyate fali'ne. Ani kava hu'nea yana
Anumaya Kotiteka kanale sala mana ha'nea
kava hu'niketapa lapa'kaeya'ae ani kava hutapa
vayatapimoki lahapau lapayamopafati lapaipa
ne'apamea kava hutapa utetapa heo.

3 Utetapa nehutapa a'mafa'ne'ae a'ne'ae
apavaletapa kumai kava hu ya'ae mi'ko ani akufa
lapa'kufa honi'ya'ake kava hu ya'ae alu ve'kamo
yate aketapa lahapa'ye hu ya'ae oheo. Lapa'kaeya
Anumaya Koti fate akufa mafa'neyaka'a
mai'nayanaki haviku mako vaya'moki “Ina akufa
kava nehae.” hu'a hulapate'yafenaki ani kavana
mi'ko afina oheo.

4 A'mafa'ne'ae a'ne'ae apavaletapa kumai kava
hu'nisaya avake'ae havikunaku ke'ae nehutapa
kiki hupatesaya ke'ae anekinaki ke'ae oheo. Ani
akufa ke hisayana Anumaya Koti mafa'nemo'a
alino lapamu olapatekaiki lapa'kaeya Anumaya
Koti'a lapami'nea yafe amuse heo.

5 Lapa'kaeya ako afi'nae a'mafa'ne a'ne'ae
kumai kava nehea ve'ka'ae aipa akesamo'a
honi'ya'ake nehea ve'ka'ae alu vaya'ai yafe akeno
ha'ye nehea ve'ka'ae Anumaya Koti'ae Kalaisi'ae
kava yakai'na'a kumate o'ukae. Alu vaya'ai yafe
ake'a hapa'ye nehaya vaya'moki ake'atike ke
anumayae “Anumayati mai'ne.” hu'a akisana
nefai'a apaipa amisaya kava nehu'a lamake
Anumaya Kotina apaipa o'ami kava nehae.

6 Haviku mako ve'kamo'a eno lapavayu huke-
fena yuna yuna ke nehuno “Ani hao'otake ka-
vana afa'a heo.” huno hisiketapaena akaeya ke
o'afeo. Inani akufa kava nehu'a Anumaya Koti ke
ali'a ataka'naya vaya'aifena Anumaya Koti'a hai
vaipateno apa'kufa apa'kafu kisea ya apamike.

7 Ani yafe lapa'kaeya ani kava nehaya vaya'ae
lo'katapa hisaya au'ava kavana oheo.

8 Hokotetapa hani yapi mai'nakeno meni
Anumayamo'a lapavaleno hale yapi ako

lapate'neanaki hale yate vaya'kana hutapa
utetapa heo.

9 Hale yapi utetapa hisakeno kanale kanale
kava hu ya'ae fatako kava'ae lamake hu ke'ae
alino fole aike.

10 Lapa'kaeya “Anumayamo'a haisea au'ava
kava afisune.” hutapaena avame hutapa kahau
atapa akekeo.

11 Ani kanale yana hani yapati fole no'aiye.
Lapa'kaeya hani yapi kava'ake nehaya vaya'ae
lo'katapa hisaya kava oheo. Ohukaya'maki
vaya'moki ani kava hisaketapaena lapa'kaeya
“Hao'otake kava nehae.” hutapa hapapaitetapa
mi'ko vayana apavelike'a akeo.

12 Fala'ki'a nehaya kavana lusiya huno lavuya
hisunakavahane'neanaketa ani yafe kehisunana
lavuya huke. Ani akufa kavafena huta fole
o'aikune.

13 Fole o'aikuna'maki hale ya'mo'a mi'ko
ani hao'otake kava nehaya yana alino fole
aipatekaiyanake'a aepa'a folete akekae. Hale
ya'mo'a mi'ko yana lave nele.

14Ani yafe inake hu'a hu'nayane
“Hae havatale'ka mai'nana ve'ka makale'a

fali'nana kelifati hetikeno Kalaisi'a ano
halekatese.” huno hu'ne.

15-16 Lapa'kaeya ka utetapa hisayateka
lapa'kufa alitapa halove hu'netapa utetapa heo.
Meni mai'nona kanafi mai'naya vaya'moki lusiya
hu'a hao'otake kava nehaya kanafimai'nona yafe
aneki o'maletapa hale lapa'ku lapa'kesa afitetapa
utetapa heo. Makale'a meni mai'nona kana hano
hukefe nehiki afa kava ohutapa kanale kava'ake

hutapamaiyo.
17 Ani havi kanafi mai'nona yafe aneki

o'maletapa Anumaya Koti haisea kava afitapa
alakepa hutapa a'kamemaleo.

18 Atu li netapa anekinaki oheo. Ani
akufa kava'mo'a lapa'kaeya alino haviya
lahapaukea'maki lapa'kaeya Anumaya Koti Fate
Akufa Avamu'a avaletapa ate'netapa atalekeno
lapaipafi havaitese.

19 Nepu lapasaki'ae Anumaya Koti ke
kamale'naya ke hutapa mai'netapa yakamefati
Anumaya Kotiteka amuse huteo. Lapaipafati
AnumayaKotikeyakamekefatihutapaakialitapa
asaka heo.

20 Mi'ko afina lapa'kaeya Anumayati Yisasi
Kalaisi'ae lo'katapa akaeya akile atapa Anumaya
Koti Afotimotekami'ko yafe amuse huteo.

Ve alavemoki ke.
21 Lapa'kaeya Kalaisi aki alitapa asaka nehaya

yafe lapafutapakanakife “Kava hunato.” hutapa
apa'kaeya apaiya'afimaiyo.

22 A'nemokitapa Anumayamo ke a'kame
ne'malaya avamete maletapa lapa'kaeya
anautapimoki ke a'kame maletapa apaiya'afi
maiyo.

23 Kalaisife afi'a apaipafi male'naya vaya'ai
apa'ku apame Kalaisi'a alino katipateke'a
apa'kaeya akaeya akufa'a mai'nakeno akaeya
apa'kenopa'a mai'ne. Lapa'kaeya vemokitapa ani
kava hutapa lapa'kaeya a'netapimoki akenopa'a
mai'nae.

24 Kalaisife afi'a apaipafi male'naya vaya'moki
akaeya ke a'kame male'naya kava hutapa

a'nemokitapa anautapimoki apaiya'afi
mai'netapami'ko anautapimoki ke a'kamemaleo.

25 Kalaisife afi'a apaipafi male'naya vaya'aina
Kalaisi'a hau ayamopafati lusiya huno hau
hupateteno apaya hisea yafe fali'ne. Ani kava
hutapa vemokitapa a'netapi apaya hisaya
yafe Kalaisi'a hu'nea kava hutapa lahapau
lapayamopafati a'netapena lahapaino.

26 Kalaisife afi'a apaipafi male'naya vayana
Kalaisi'a liteti'ae akai'a keleti'ae sese hupateteno
fate akufa vaya'a maisaya yafe fali'ne.

27 Kalaisife afi'a apaipafi male'naya vaya'moki
Kalaisi aulakale heti'a akai'a haisea kava hu'a
apaipafi honi'ya o'maleno lonaka ya o'apa'keno
mako'ke hao'otake ya'api o'maleno fate akufa
vaya mai'ne'a akaeya aulakale hetisaya yafe
fali'ne.

28 Kalaisi'a hau ayamopafati hau hulate'nea
avamete lapa'kaeya vemokitapa lapa'kaitapi
lapa'kufae lahapau nehaya kava hutapa
a'netapena lahapau hupateo. Mako ve'kamo'a
akai'a a'amofe lusiya huno hau huteseana akai'a
akufae'ke hau huno ate'ne.

29-30 Lakaeya ako afi'none mako ve'kamo'a
akai'a akufa kame ya huno no'atea'maki
kanale'ya huno ne'ya ne'amino haesiki atesiki
huno ne'yakaiye. Kalaisi'a ani kava huno
akaeyafe afi'a apaipafi male'naya vayana akai'a
akufamo aiya aya aulaka'a mai'naya yafe
kanale'ya huno yakaino ne'apate.

31 Anumaya Koti autamafi inake huno ka-
male'neane
“Mako vemo'a ita afo'amokani anataleteno



Efesasi 5:32 xxii Efesasi 6:2-3

a'amo'ae aino lo ne'kaeye. Ai'ana
lo'kaesa'ana ani aolemokani mako'ke
ana'kufa hapa'ana maika'ae.” huno
kamale'neane.

32Ani ke makale'a afita fa'ko hisuna ke o'male'ne.
Mani ke Kalaisife afi'a apaipafimale'naya vaya'ae
aino lo'ka'nea yafe hu'noe.
33 Ani yafe hu'noa'maki ani kemo'a lapa'kaeya
mako'ke mako'ke vaya'mokitapale'aefe hu'ne.
Kakai'ka kakufae kahau hu'ka ne'atana avamete
a'kaena kahau huto. A'nemokitapa ani kava
hutapa anautapimoki apa'ki alitapa asaka
nehutapa anautapimoki hisaya ke a'kamemaleo.

6
Mafa'neyaka'ae ita afo'apimoki'aefe hu'nea ke.

1 Mafa'nemokitapa Anumaya'ae aitapa kamat-
apa mai'naya yafe ita afotapimoki ke afitapa
a'kamemaleo. Ani kava hisayana kanale huke.

2-3 Anumaya Koti autamafi ke male male'nea
kemo'a inake huno kamale'ne
AnumayaKoti'a inakehunonehe “Ita afotapimoki

apa'ki alitapa asaka nehutapa ke'api
kanale ya hutapa afeo. Ani kava hisayana
mako ya hulapatekauve.” huno lo'kiya
vai male'ne. Inake huno lo'kiya vai'ne
“Kanale'ya hutapa yatala afina mani
mopale mai'netapa kosufa ane'kano
lekae.” huno lo'kiya vai male'ne huno
kamale'neane.

Mani kemo'a inake huno hu'ne “Ani kava
hisake'naena ani kanale ya lapamikoe.” huno
lo'kiya vai male'nea ke hokoteno ke male
male'nea kefati hu'ne.

4 Afo'apimokitapa mafa'netapimoki afi'a hapai
vaisaya akufa ke hu o'apatetapa Anumayamo
keke alitapa apaya heo.

Ali'ya vaya'moki ke'ae kava vaya'apimoki
ke'aefe hu'ne.

5 Lapa'kaeya ali'ya vaya'mokitapa kava vayat-
apimokife koli'api nehutapa ke hisaya ke afitapa
a'kame maleo. “Anumayatimo ali'ya ne'alune.”
nehutapa aole lapa'ku lapa'kesa o'afitapa kanale
hutapa ani ali'yate maiyo.

6Haviku ma ke hutapa afisaki “Kava ve'kamo'a
nakaeyafe ‘Kanale ve'ka mai'nane.’ huno
hunatese.” nehutapa apaulakale kanale ali'ya
ali'yafenaki aluleka u'nisea afina'ae kanale ya
hutapa ali'ya aleo. Mi'ko afina kanale ya hutapa
ali'ya ne'alitapa “Kalaisi ali'ya vaya mai'none.”
hutapa ameka lapa'kufaleti ohutapa alaki lapaipa
alakepa'afati Anumaya Koti haisea kava heo.

7 Lakaeya “Ma mopale ve'ka'ale'ke mani ali'ya
no'aluna'maki Anumayamote'ae mani ali'ya
ne'alune.” hutapa lapaipa kanale hutapa aleo.

8 Lapa'kaeya ako afi'nae mako vaya'moki
apa'kai'api ali'ya ne'alea vayapi alu ve'kamo
ali'ya ne'alea vayapi kanale ali'ya alisayana
Anumayamo'a kanale miya apamike.

9 Lapa'kaeya ali'ya vaya'aite kava
vaya'apimokitapa lapa'kaeya'ae ani kava hutapa
Anumayamofe lapa'kesa afi'netapa ali'ya vayana
kanale kava'ake hupateo. Mi'ko afina ke
o'apama'keo. Lapa'kaeya ako afi'nae lapa'kaeya
kava ve'ka'ae apa'kaeya kava ve'ka'ae mako'ke



Efesasi 6:10 xxiv Efesasi 6:15

ve'kakeno ko'ku'napi mai'neno mi'ko vayana
mako aiyayi huno yakai nelate.

Anumayamona apa'ku ami'naya vayana la hu
haleku a fai ne'alea ati vaya'kana hu'amai'nae.

10 Nakaeya mani ke hu'na hano hukefe hoe.
Lapa'kaeya Anumayatimo'ae aitapa kamatapa
lo'kiya vaitapa akai'a lo'kiya ayamufa'ale maiyo.

11 Sata'a eno ano lapavataka hukefe kesi ke
huno lapatafa ohisea yafe mi'ko Anumaya Koti'a
lapami'nea yana la hisaya halekuna ata afaitapa
alaki hulisae.

12 Lakaeya vayatafa'ae la nohuna'maki hanale
mai'naya Sata afe'yaka'ae ma mopale hani yapi
kava hu'naya Sata afe'yaka'ae ma mopale'ae
hiyate'ae ne'maiya lo'kiya'api hane'nea Sata
afe'yaka'ae la nehune.

13 Ani yafe lapa'kaeya mi'ko Anumaya Koti la-
pami'nea haleku'yaka alitesakeno lusi la va'yi
hisea afina lapau'vai'ninaketapa hetitapa lo'kiya
vaitapami'ko la hu yana akasetapamaikae.

14 He lapa'kaeya ma kava hutapa heteo.
Lapafafafi kamai nofi a ne'alea kava hutapa
Anumaya Koti lamake ke'a atapa alaki hulitapa
maiyo. Lahapaifi'yale kapa vaili'ne'a la
nehaya kava hutapa kanale au'ava kavana
lo'kiya vaitapa hisayana lapa'ku mafa'ne alino
au'vailapatekaiye.

15 Lapa'kaeya mi'ko afina Anumaya Koti'a ma
mopafi vaya'ae alino falu huno maikefe nehea
kanale ke hapapaisuna yafene nehutapa lapaiya
ano vailikeno atafa hu ne'alea kava hutapa ani

ke hutapa fole aisaya yafe alitapa avatati hutapa
maiyo.

16 Mi'ko ani yana alitetapa Yisasi'a lakaeyate
fali'nea yafe afitapa lapaipafi male'naya
yatapimo'a haleku'kana hu'ninanakeno Sata'a
ata nelea keveleti lahapaesea'maki lapaipafi
male'naya ya'mo'a haleku vailapatekaiyanakeno
ani ata nelea keve ano asu hekaiye.

17 Anumaya Koti'a lapa'ku lapame ako alino
kati'nea yana kapaleti alo humale ka'kolita'kana
hutapaalitapa lapa'kenopalenavaiyo. Vaimalete-
tapa lapayapina hakina alileo. Ani hakina Anu-
maya Koti Fate Akufa Avamu'amo hakina Anu-
maya Koti ke hane'niki atafa huleo.

18 Alitapa lo'kiya vaitapa Anumaya Koti Fate
Akufa Avamu'mo lo'kiyaleti mi'ko afinana Anu-
mayamoteka fate fate yatefe ke hutapa afike afike
heo. Anumayamoteka afikesaya yafe yakaitapa
mai'netapa afike afike nehutapa Yisasina apa'ku
ami'naya vaya'aife “Apaya ho.” hutapa afikesaya
yafe lapa'kesa afifi hutapamaiyo.

19 Ina kava nehutapa nakaeya'ae naya hisea
yafe Anumayamoteka ke hutapa afikeo. Nakaeya
atali hu'na koli ohu'na lo'kiya vai'na mai'ne'na
Anumaya Koti'a ako fala'kinomale'nea ke Yisasi'a
lakaeyate fali'nea yafe kanale ke hisoa yafe
lo'kiya'a namiteno ani ke navayale malesike'na
kanale'ya hu'na fole aisoa yafe ke hutapa afikeo.

20 Nakaeya Kalaisi avayafati ke hisoa yafe hu-
nateke'na ani ke hu'na fole ne'auke'a nofi hu-
nate'nayanaki meni'ae koli ohu'na lo'kiya vai'na
ani ke hu'na fole aisoa yafe Anumayamoteka
afikekeno kanale'ya huno naya hino.

Atupa ke hu'ne.
21-22Nakaeya ina kavamakavahu'nane'mauva

au'ava ya'ni lapa'kaeya afisae hu'nae mako
Anumayamo ali'ya ve'ka kanale'ya huno ali'ya'a
ne'alea ve'kake'na nakaeya lusiya huno nahau
nayamopafati ne'nahaiya konaka'nimo aki'a
Ti'ki'kasina hutesukeno lapa'kaeyate ne'uno
mi'ko nakaeya navake lahapapaisiketapa
ne'afitapa lapaipamo'a kanale hisea yafe ani
ve'ka hutesukeno uke.

23 Anumaya Koti Afotimo'ae Anumayati Yisasi
Kalaisi'ae lapa'kaeya nepu lasakita lapaipa falu
lahapaisea ya'ae Yisasife afitapa lapaipafi male-
saya lo'kiya'ae lahapau lapayamopafati nelaha-
paiya ya'ae lapamisa'ae hu'nae nehoe.

24 Anumayati Yisasi Kalaisite lapa'ku'a akola
amitapa alakepa hu'naya vaya'mokitapae Anu-
maya Koti'a lapa'kaeya alino kayone hulapatese
hu'na nehoe.

